
ŀကျွန်စိတ်ကျွန်စိတ်ကျွန်စိတ်ကျွန်စိတ်    

၂၀၁၁ ခုနှစ် ဇန္န၀ါရီလ ၁ ရက် 

ကရုဏာရှင် အကြင်နာရှင် ဖြစ်တော်မူသော အလ္လာဟ်အရှင်၏ ဂုဏ်တော်အားဖြင့်- 

ဓမ္မမိတ်ဆွေများ ကျမ္မာ၊ ချမ်းသာကြပါစေ၊  

မိရိုးဖလာအမှောင်ကိုခွင်း အလင်းကိုဆောင် ဦးဆောင်လမ်းပြပေးခဲ့သော ကိုယ်တော် မုဟမ္မဒ်အားလည်း 

ကောင်း၊ ခေတ်ကမ္ဘာအဆက်ဆက်တွင် ပွင့်ပေါ်ခဲ့သော ဉာဏ်စဉ်တော်ဆောင်၊ သတင်းတော်ဆောင်များအား 

လည်း ကောင်း ဦးစွာ ပထမ မေတ္တာပို့သပါ၏။ 

ခေတ်ကမ္ဘာအဆက်ဆက်တွင်ပွင့်ပေါ်ခဲ့သော ဉာဏ်စဉ်တော်ဆောင်များ သတင်းတော်ဆောင်များသည်လည်း 

ကောင်း ဤဘဒ္ဒကမ္ဘာ၌ နောက်ဆုံးပွင့်ပေါ်၍ လူသားအပေါင်းအား- အမျိုးဇာတိမခြား၊ အသားအရောင်မခွဲ ဦး 

ဆောင်လမ်းပြ သွန်သင်ဆုံးမပေးခဲ့သော ကိုယ်တော်မုဟမ္မဒ်သည်လည်းကောင်း- လူသားတို့အား ကျွန်စိတ် 

ဖုံးလွှမ်းမှုအား ပါယ်ဖျက်စေလျှက် သခင်စိတ်ဓါတ်ကို ပြုစုပျိုးထောင်ပေးခဲ့ကြသည့် အတွက် အလွန်တရာ 

ကျေးဇူးတင်ထိုက်လှပါ၏။ 

ပရမတ်ဘုရားရှင်ဖြစ်တဲ့ အလ္လာဟ်အရှင်က လူ့ဇာတိထဲမှာ ဘုရားရှင်ရဲ့ အရိုက်အရာကို ဆက်ခံခွင့် ခေလာခေလာခေလာခေလာ    

ဖတ်ဟ်ဖတ်ဟ်ဖတ်ဟ်ဖတ်ဟ် ဆိုတာကို ဖြစ်တည်ပေးထားပါတယ်။ ဒါကို ကျွန်ုပ်တို့ အစ္စလာမ်သာသနာဝင်များ နှလုံးပိုက် ယုံကြည်ရာ 

ဖြစ်သော ကုရ်အံကျမ်းတော်မှာ လူသားဟာ ကမ္ဘာလောကအတွက် သမ္မတများ (ခလီဖာဟ်) ဖြစ်တယ် လို့ 

ဆိုထားပါတယ်၊ (၆း၁၆၆)။ 

ဒါကြောင့် လူသားရဲ့ ဇာတိစိတ်မှာ ကျေးကျွန်ဖြစ်ချင်သူ တစ်ဦးမှ မရှိဘူးလို့ တွေ့ရပါလိမ့်မယ်။ လူတိုင်းဟာ- မိမိ 

အတွေး အခေါ်နဲ့ မိမိ ချမ်းသာချင်တယ်၊ ကြွယ်ဝချင်တယ်၊ သခင်ဖြစ်ချင်တယ်၊ စိုးမိုးချုပ်ကိုင်ချင်တယ်။ ဆရာ 

ကြီး သမားကြီး ဖြစ်ချင်တယ်။ ဂုဏ်ပကာသန ထည်ဝါ၀ံ့ကြွားချင်တယ်။- နောက်ဆုံး လောကီကို ပစ် ပါယ်ထား 

ပါတယ် ဆိုတဲ့ ဘာသာရေး ဦးဆောင်၊ ဦးသျှောင်များသည်ပင်- ဘာသာရေး အသင်းအဖွဲ့ ဂိုဏ်း ဃနများမှာ 

ဥက္ကဌ၊ အတွင်းရေးမှုးများ သို့မဟုတ် လုပ်ပိုင်ခွင့် ဆုံးဖြတ်ပိုင်ခွင့် ရှိသူများ ဖြစ်ချင်ကြပါတယ်။ တရားဘာဝနာ 

ပွားများ သူများ သို့မဟုတ် အကျင့် စာရဏမှာ အားသန်သူများကလည်း ဉာဏ်အလင်းရောင် ထွန်းပေါက်ချင်ကြ 

ပါတယ်။ အလွန့်အလွန် ပညာနုံနဲ့- ဥစ္စာဓနချိနဲ့ပြီး အသိုင်းအ၀ိုင်းကြားမှာ မျက်နှာပန်း မလှဘူးလို့ သတ်မှတ် 

ထားတဲ့ လူသားတစ်ဦးကတောင် သူ့ကို နှိမ်တယ်လို့ ထင်မှတ်ခံစားမိတဲ့ အချိန်အခါမျိုးမှာ- ”ငါက ကျေးကျွန် 

မဟုတ်ဘူးကွ” လို့ ဇာတိမာန်ထလေ့ရှိပါတယ်။ 

ဒါပေမယ့်- အမှန်တကယ် ပြန်လည် သုံးသပ်ဆင်ခြင်ကြည့်ရင်- လူတိုင်းက သခင် မဖြစ်ဘူး၊ သမ္မတ မဖြစ်ဘူး၊ 

မိမိက မဖြစ်ချင်တဲ့ ကျေးကျွန်ဘ၀မှာပဲ မိမိက ဖြစ်တည်နေရတာက များပါတယ်။ ဒီလို ဘာကြောင့် ဖြစ်ရသလဲ၊ 



ဘယ်လိုကြောင့် ဖြစ်ရသလဲ- ဆိုတာကို သုံးသပ်ဆင်ခြင်တဲ့ လူသားက လူ့လောကကြီးမှာ ရာနှုန်း အလွန်နည်း 

ပါးပြီး- မြောက်များစွာသော လူထုကြီးက ရှေးဘ၀ကံကို ထိုးချလိုက်၊ ဘုရားသခင်အလိုတော် အတိုင်းပါလို့ ညီး 

တွားလိုက်နဲ့ အလိုက်သင့်နေလိုက်ကြတာပဲ။ 

အဲ့ဒီ- အလိုက်သင့်နေထိုင်ခြင်း ဆိုတဲ့ အလေ့အကျင့်ဟာ လူတစ်ဦးအတွက် မိမိဇာတိစိတ်က မလိုလားဆုံး ဖြစ် 

တဲ့ ကျွန်စိတ်ဖြစ်ပေါ်မှု အတွက် ပဋိသန္ဓေဖြစ်ပါတော့တယ်။ လူတွေဟာ သခင်ဖြစ်ချင်တယ်၊ ဒါပေမယ့် လူတွေရဲ့ 

အလေ့အကျင့်က ကျေးကျွန်ဖြစ်မှုကို ဦးတည်သွားပါတယ်။ ဒါကြောင့် ကျမ်းမြတ်ကုရ်အံက ”ငါသည် လူသား 

အား အကောင်းဆုံးသောပုံစံဖြင့် ဖြစ်တည်စေခဲ့၏၊ ထို့နောက် ငါသည် သူ့အား အနိမ့်ဆုံးသို့ နိမ့်ပါးစေခဲ့၏၊” လို့ 

ပြောထားပါတယ်၊ (၉၅း၎၊၅)။ သို့သော်ယုံကြည်လျှက် ပြုပြင်ပြောင်းလြဲခင်း ကျင့်ကြံသူတို့သည် ထိုသို့ နိမ့်ပါး 

ကျေးကျွန်ဖြစ်ရခြင်း၌ မပါဝင်ချေ- လို့ ၉၅း၆ မှာ ဆက်လက်ပြောထားပါတယ်။ 

ဒီလိုပြောဆို သွန်သင်နေတဲ့ ဓမ္မခန္ဓာ ၉၅ ရဲ့အစမှာ ကမ္ဘာပေါ်မှာ ပွင့်ပေါ်သွားတဲ့ ပညတ်ဘုရားခေါ် ဉာဏ်စဉ်ရ 

လူသား စံပြခေါင်းဆောင်များကို တိုင်တည်သက်သေခံပြီး- သူတို့တွေကိုကြည့်- သူတို့တွေဟာ လူသားပီသ 

တယ် လူသားဟာ အကောင်းဆုံးသောပုံစံနဲ့ ဖြစ်တည်ခံရတာ ဖြစ်တယ်လို့ သက်သေပြပြီးမှ- လူသားထု တစ် 

ရပ်လုံးကို သွန်သင်လမ်းပြထားတာ ဖြစ်ပါတယ်။ အဲ့ဒီ ပုဂ္ဂိုလ်မြတ်များဟာ သူတို့ရဲ့ မိရိုးဖလာ၊ သူတို့ရဲ့ ပတ်ဝန်း 

ကျင်၊ သူတို့ရဲ့ အစဉ်အလာ လုပ်ရိုးလုပ်စဉ်၊ သူတို့ရဲ့ ဆရာစဉ်စကားတွေနဲ့ ပတ်ဝန်းကျင်မှာ တည်ဆောက် ဖွဲ့ 

တည်ပြီးသား အလေ့အထများကို အလိုက်သင့်နေပေးခဲ့တာ မရှိဘူး။ အလိုက်သင့် မနေခဲ့ဘူး ဆိုလို့- အခြားသူ 

များနဲ့ ဆန့်ကျင်ပြီး ရန်လို ရန်ရှာ ဆူပူကြိမ်းမောင်းနေတာလည်း မဟုတ်ပါဘူး။ သူတို့ရဲ့ မိရိုးဖလာ အစဉ်အလာ 

ပေါ်မှာ ကျွန်ခံနေတာ မဟုတ်ဘူးလို့ပဲ ဆိုလိုတာပါ။ 

လူတစ်ယောက်ဟာ- အစဉ်အလာပေါ်မှာ အလိုက်သင့်နေတဲ့ အလေ့အကျင့်ကို လေ့ကျင့်လာတယ်ဆိုရင် အဲ့ဒီ 

လူဟာ- အလိုက်သင့်နေတာက တစ်ဆင့်၊ မစူးမစမ်းဘဲ အလိုက်သင့်နေခြင်းအပေါ်မှာ အလေ့အထ ဖြစ်လာ 

တယ်။ နောက်တော့ မိမိရဲ့ အလေ့အထကို မိမိသံယောဇာဉ်ဖြစ်လာတယ်။ အဲ့ဒီက တစ်ဆင့် မိမိရဲ့ အလေ့အထ 

ကို ကိုးကွယ်ဆည်းကပ်ရာလို့ ထင်မှတ်လာတယ်။ ပြီးတော့- ငါကိုးကွယ်တဲ့ဘာသာကို မစော်ကားနဲ့ ဆိုပြီး ကာ 

ကွယ်စောင့်ရှောက်လာတယ်။ တကယ်တော့ သူကိုးကွယ်တဲ့ ဘာသာက သူ့ဘာသာ အစစ် မဟုတ်ဘူးဆိုတာ 

သူမေ့သွားတယ်။ သူကိုးကွယ်နေတဲ့ ဘာသာက သူ့မိဘ၊ သူ့ပတ်ဝန်းကျင်၊ သူ့ဆရာစဉ်က အစဉ်အလာ ပြောခဲ့ 

တဲ့ အလေ့အကျင့်မျှသာ ဖြစ်ပါတယ်။ သေချာစွာပြန်လည် သုံးသပ်ကြည့်ရင် သူ့မိဘ၊ သူ့ပတ်ဝန်းကျင်၊ သူ့ဆရာ 

စဉ်တွေက ဉာဏ်စဉ်ရပုဂ္ဂိုလ်တွေလည်း မဟုတ်ဘူး။- တိကျသေချာတဲ့ ဘာသာတရား တစ်ခုမှာလည်း မရှိဘူး၊ 

နီးစပ်ရာ ဂိုဏ်းတစ်ဂိုဏ်းမှာသာ အာရုံကပ်ငြိနေခြင်း ဖြစ်ပါတယ်။ ဒါတွေကို သူမေ့နေပြီး- သူက အလေ့အကျင့် 

အတွက် ကျွန်ခံတဲ့ လူသားတစ်ဦး ဖြစ်နေတော့တယ်။ 

အလေ့အကျင့် တစ်ခုအတွက် ကျွန်ခံနေတဲ့ လူသားတစ်ဦးဟာ ဘယ်တော့မှ သခင်မဖြစ်နိုင်ပါဘူး။ ရာထူး 

ဌာနန္တရ အားဖြင့် သမ္မတ ဖြစ်ချင်ဖြစ်နေမယ်၊ ဥက္ကဌ ဖြစ်ချင် ဖြစ်နေမယ်- ဒါပေမယ့် သူဟာ သူ့ရဲ့ ဉာဏ်အလင်း 



ŀပေါက်မြောက်နိုင်ခြင်း ကုန်ခန်းနေတဲ့ လောကီကျေးကျွန် တစ်ဦးမျှသာ ဖြစ်နေပါတယ်။ စိတ်ညစ်ရခြင်း ပူပန်ရ 

ခြင်း၊ သောက ဖြစ်ရခြင်း ဆိုတဲ့ လောကီကျွန်စနစ်က သူ့ကို ဖိစီးထားပါတော့တယ်။ 

တကယ့် စစ်မှန်တဲ့ မဟာလူသား၊ အရှင်သခင် ဖြစ်ချင်ရင်တော့ သူဟာ သူ့ရဲ့ဇာတိ ဖြစ်တဲ့ သခင်စိတ်ကို ပြန် 

လည်မွေးမြူရမယ်။- ဉာဏ်အလင်းပေါက်မြောက်အောင် မိမိရဲ့ဇာတိစိတ်ကို ပြန်လည်ရှင်သန်စေရမယ်။ ဉာဏ် 

အလင်းမပေါက်မြောက်သ၍ ကိုယ်တိုင်က ပကတိအမှန်တရားကို မသိနိုင်သလို၊ ပကတိအမှန်တရားကို နာခံနာ 

နိုင်၊ လက်ခံနိုင်တဲ့ အင်အားလည်း ရှိမှာမဟုတ်ဘူး။ မိရိုးဖလာ အစဉ်အလာ အောက်မှာပဲ သစ္စာရှိစွာ ကျွန်ခံနေ 

ဦးမှာပဲ။ ရန်ဖြစ်နေဦးမှာပဲ- ငြင်းခုံနေဦးမှာပဲ။ အဲ့ဒီလို လူသားတွေရဲ့ အဖြစ်က အစဉ်အလာကို ရင်မှာပိုက်ပြီး- 

လုံခြုံစွာ ပွေ့ဖက်ထားတယ်၊ ပွေ့ဖက်ထားရာက တစ်ဆင့် မိမိရဲ့ရင်ဟာ ဂငယ်ကွေးကွေးလာတယ်။ ဂငယ်ကွေး 

ကွေးရာကတစ်ဆင့် အစဉ်အလာကို လုံခြုံစေဘို့ မိမိရဲ့ ရင်ဘတ်က ၀လုံးဝိုင်း ၀ိုင်းသွားလိမ့်မယ်။- ဒီတော့ သူ့ 

ဇာတိ သခင်စိတ်ကို ဖွံ့ဖြိုးစေမယ့်- သူ့ဆီကို ဖြာထိုးနေတဲ့ ဉာဏ်အလင်းက သူ့ရင်ကို မရောက်နိုင်တော့ပဲ 

ကြောဘက်ကပဲ ပြန်ကန်ထွက်သွားလေတော့မယ်။ ဥပမာအားဖြင့် ကမ္ဘာဆီကို အမြဲဖာကျနေတဲ့ နေအလင်း 

ရောင်ကို ကမ္ဘာက ကြောခိုင်းနေစဉ် ကမ္ဘာရဲ့ ရင်ခွင်ဘက်က အမှောင်ကျသလို ဖြစ်ရတော့မယ်။ ဒီလို ဖြစ်ရခြင်း 

ကို ကုရ်အံ ကျမ်းတော်က သစ္စာတရား၊ ဉာဏ်အလင်းကို ကြောခိုင်းသူများလို့ မကြာခဏ သတိဖေါ်ပေးနေ 

ပါတယ်။ 

ဓမ္မမိတ်ဆွေများ အနေနဲ့ ဉာဏ်အလင်းရစေခြင်းငှာ လက်ဆောင်ပါးလိုတာက၊ မိမိကိုယ်မိမိ ကျေးကျွန် မဖြစ်ပါ 

စေနဲ့၊ မိမိရင်ကို ဂငယ်ကွေး ကွေြး့ပီး၊ ၀လုံးဝိုင်း ၀ိုင်းပြီး မပိတ်ဆို့ထားပါနဲ့- မိမိရဲ့ ဇာတိ သဏ္ဍာန်မှန် သခင်စိတ် 

ကို ပြန်လည်ဖွံ့ဖြိုးအောင် လုပ်ပါ--၊ မိမိဆီကို ဉာဏ်အလင်းက အစဉ်ဖြာကျနေပါတယ်။ ကိန်းဝပ်ဘို့ ကြိုးစားနေ 

ပါတယ်။ မိမိကသာ ကျေးကျွန်အကျင့်ကို ပါယ်သတ်ပြီး သခင်စိတ်ကို မွေးမြူလိုက်ပါ- ဆိုတာပါပဲ။ 

ဓမ္မမိတ်ဆွေများ- ကျမ္မာချမ်းသာပါစေ၊ ဉာဏ်အလင်းကို မြည်းစမ်းနိုင်ကြပါစေ။--- 

ဌေးလွင်ဦး islammyanmar.com    


